
MEVA-SABZAVOTCHILIK KLASTERLARI EKIN 

Samarqand davlat veterinariya meditsinasi, chorvachilik va biotexnologiyalar universiteti

Annotatsiya: Maqolada matematik modellashtirish va iqtisodiy-matematik modellashtirishni qishloq xo‘jaligi qo‘lllashga 
doir asosiy tushunchalar yoritilgan. Shuningdek, maqolada meva-sabzavotchilik klasterlarini ekin maydonlari (bog‘-
tokzorlar) optimal ko‘rsatkichlarini aniqlash, ularni takomillashtirishda optimallashtirish modellarini qo‘llashning afzaliklari 
xaqida so‘z boradi.

Kalit soʻzlar: model, optimallashtirish, klaster, ishlab chiqarish, ekin maydonlari tarkibi, masalani qo‘yilishi, cheklashlar 
sharti, maqsad funksiyasi.
Abstract: The article highlights the basic concepts of mathematical and economic-mathematical modeling in agriculture. 
It also discusses the benefits of using optimization models to determine optimal indicators of sown areas (orchards and 
vineyards) of fruit and vegetable clusters and their improvement.

Key words: model, optimization, cluster, production, structure of sown areas, task setting, constraint condition, target 
function.
Аннотация: В статье освещены основные понятия математического и экономико-математического моделирования 
в сельском хозяйстве. Также в статье рассматриваются преимущества использования оптимизационных моделей 
для определения оптимальных показателей посевных площадей (садов и виноградников) плодоовощных 
кластеров и их совершенствования.

Ключевые слова: модель, оптимизация, кластер, производство, структура посевных площадей, постановка 
задачи, условие ограничений, целевая функция.

K I R I S H
Ma’lumki, agroklaster – qishloq xo‘jaligidagi turli tarmoqlarni birlashtirgan, o‘zaro bog‘liq va hamkorlik 

qiluvchi ishlab chiqarish tizimi. Ular fermer va dehqon xo‘jaliklari, tomorqa yer egalari, qayta ishlash korxonalari, 
logistika kompaniyalari, moliyaviy institutlar, tadqiqot markazlari va boshqa tashkilotlarni birlashtirib, qishloq 
xo‘jaligi mahsulotlarini ishlab chiqarish, qayta ishlash, tashish va bozorlarga chiqarish jarayonlarini samarali 
tashkil etadi.

Agroklasterning asosiy vazifasi – qishloq xo‘jaligi mahsulotlarini ishlab chiqarish va qayta ishlash 
jarayonlarini samarali tashkil etish, resurstejamkor texnologiyalarni joriy etish va yuqori sifatli mahsulotlarni 
ishlab chiqarish orqali tashqi va ichki bozorni ta’minlash, iqtisodiy o‘sish va ish o‘rinlarini yaratishdan iborat.

Agroklasterlar qishloq xo‘jaligi tarmog‘ini rivojlantirishda muhim rol o‘ynaydi va mamlakatning oziq-ovqat 
xavfsizligini ta’minlashda muhim ahamiyatga ega. Maqolada qishloq xo‘jaligi klasterlarida iqtisodiy-matematik 
modellashtirish usullarini qo‘llash haqida so‘z boradi.

M A V Z U G A  O I D  A D A B I Y O T L A R  T A H L I L I
Iqtisodiy-matematik modellashtirish iqtisodiyot sohasidagi har qanday tadqiqotning ajralmas qismidir. 

Matematik tahlil, operatsiyalarni tadqiq qilish, ehtimollar nazariyasi va matematik statistikaning jadal rivojlanishi 
iqtisodiyotning turli xil modellarini shakllantirishga yordam beradi [7].

Qishloq xo‘jaligida iqtisodiy-matematik modellashtirish keng tarqalgan va bu sohada ko‘plab tadqiqotlar olib 
borilgan. Iqtisodiy jarayonlarni iqtisodiy-matematik modellashtirish, shuningdek, agrar sektor ishlab chiqarish 
jarayonlarini boshqarishning iqtisodiy-matematik modellarini ishlab chiqish bo‘yicha tadqiqotlar va natijalar 
sohaning yetakchi olimlari tomonidan olib borilgan. Ularning ishlarida qishloq xo‘jaligi ishlab chiqarishini 
optimallashtirishga qaratilgan turli xil matematik modellar va usullar taklif qilingan.

Qishloq xo‘jaligiga oid iqtisodiy-matematik usullar va modellarning nazariy va amaliy asoslarini ishlab 
chiqish bilan A.F. Karpenko, V.A. Kardash, R.G. Kravchenko, I.G. Popov, A.P. Kurnosov, G.I. Novikov, M.M. 
Tuneev, V.Q. Qobulov, N.S. Ziyodullaev, B.B. Berkinov va boshqa taniqli olimlar shug‘ullangan.

Qishloq xo‘jaligida iqtisodiy-matematik usullar uchta asosiy yo‘nalish bo‘yicha qo‘llaniladi: ichki xo‘jalik 
tahlili va rejalashtirishning iqtisodiy-matematik masalalarini ishlab chiqish va yechish; agrosanoat birlashmalari 
va agrosanoat majmuasining alohida bo‘g‘inlari darajasida iqtisodiy-matematik masalalarni ishlab chiqish va 
yechish; tarmoq tahlili va rejalashtirishning iqtisodiy-matematik masalalarini ishlab chiqish va yechish [8]. 
Tadqiqotning asosiy usuli – qishloq xo‘jaligidagi iqtisodiy jarayonlarni modellashtirish usuli bo‘lib, u zamonaviy 
dunyoda fan va amaliyotda keng qo‘llaniladigan turli xil usullar majmuini belgilaydi.

T A D Q I Q O T  M E T O D O L O G I YA S I
Maqola metodologiyasi qaralayotgan muammoni atroflicha tahlil qilish, tahlil natijalarini tizimlashtirish 

asosida ilmiy asoslangan xulosa va takliflar ishlab chiqishda induksiya va deduksiya, statistik va qiyosiy tahlil, 
grafik tasvirlash kabi usullarni qamrab oladi.

T A D Q I Q O T  N A T I J A L A R I  V A  M U H O K A M A L A R
Iqtisodiy-matematik modellashtirish iqtisodiyot sohasidagi har qanday tadqiqotning ajralmas qismidir. 

Matematik tahlil, operatsiyalarni tadqiq qilish, ehtimollar nazariyasi va matematik statistikaning rivojlanishi 
iqtisodiyotning turli xil modellarini shakllantirishga yordam berdi.

Qishloq xo‘jaligi murakkab iqtisodiy tizimlar qatoriga kiradi. Qishloq xo‘jaligida kengaytirilgan takror 
ishlab chiqarish biologik, texnologik, tashkiliy va iqtisodiy jarayonlarning o‘zaro bog‘liqligini ifodalaydi. Qishloq 
xo‘jaligi tarmoqlari o‘zaro va agrosanoat majmuasining boshqa tarmoqlari bilan chambarchas bog‘liq. Qishloq 
xo‘jaligining pirovard maqsadi – qishloq xo‘jaligi mahsulotlarining barqaror o‘sishiga erishish, mamlakatni oziq-
ovqat mahsulotlari va qishloq xo‘jaligi xomashyosi bilan ishonchli ta’minlash, yuqori pirovard natijalarga erishish 
uchun barcha tarmoqlarning sa’y-harakatlarini birlashtirishdan iborat.

Mamlakat qishloq xo‘jalik tashkilotlarida ishlab chiqarish-iqtisodiy faoliyatni boshqarishda iqtisodiy-
matematik modellashtirish usullari keng qo‘llanilmayapti. Chunki qishloq xo‘jalik tizimlarini modellashtirish 
(optimallashtirish)da ko‘plab qiyinchiliklar mavjud. Jumladan, modellashtirish jarayonining murakkabligi, 
modellashtirishda qo‘llaniladigan boshlang‘ich ma’lumotlarning ko‘pligi, ishlab chiqarish-iqtisodiy faoliyatni 
boshqarishda tabiiy, iqlim, biologik, agrotexnik va iqtisodiy omillarni hisobga olishning murakkabligi kiradi 
[10]. Masalaning maqsadi – har bir hududiy birlikdagi ekin maydonlarining optimal tarkibini topishdan iborat. 
U: ekinlarning har bir turiga bo‘lgan talablarni, ishlab chiqarishni eng kam xarajatlar bilan ta’minlash; qishloq 
xo‘jaligi korxonalarini minimal xarajatlar bilan maksimal foyda olishni nazarda tutadi.

Omillarni hisobga olishdagi murakkablik – bu qishloq xo‘jaligida iqtisodiy-matematik modellashtirishning 
asosiy muammolaridan biridir. Qishloq xo‘jaligi sektorini ishlab chiqarish-iqtisodiy faoliyatni boshqarishda 
quyidagicha tasniflanadigan omillarni hisobga olishdagi qiyinchiliklar:

tabiiy – tuproqning unumdorligini o‘z ichiga oladi;
iqlim – harorat rejimi, yog‘ingarchilik darajasi va boshqalar;
biologik – ekiladigan qishloq xo‘jalik ekinlarining navlari, urug‘lik materiallarining sifati;
zoologik – chorva mollarining tarkibi va tuzilishi, ozuqa bazasining tarkibi;
agrotexnik – ekinlarni almashlab ekish tizimi, muddatlar, texnologiyalar, qishloq xo‘jalik ishlarining sifati;
iqtisodiy – ishlab chiqarishni tashkil etish va boshqarish darajasi, texnika bilan jihozlanganlik, mehnat va 

moliyaviy resurslar.
Qishloq xo‘jaligida qo‘llaniladigan iqtisodiy-matematik modellarning umumiy tasnifi yangi innovatsiyalar 

yuzaga kelishi tufayli doimiy ravishda murakkablashib boradi. V.Ye. Kulikovning maqolasida modellarni bir 
qator belgilarga ko‘ra tasniflash keltirilgan [11]:

• umumiy maqsadga ko‘ra: nazariy-tahliliy – iqtisodiy jarayonlarning umumiy xususiyatlari va qonuniyatlarini 
o‘rganishda qo‘llaniladi, amaliy – aniq iqtisodiy masalalarni hal qilishda qo‘llaniladi;

• agregivlash darajasiga ko‘ra (bir nechta kichik birliklarni bitta katta birlikka birlashtirish jarayoni): 
mikroiqtisodiy – qishloq xo‘jalik korxonasining faoliyatini aks ettiradi; makroiqtisodiy – iqtisodiyotning bir butun 
sifatida faoliyat ko‘rsatishini aks ettiradi;

• aniq maqsadga yo‘naltirilganligiga ko‘ra: optimallashtirish modellari – mavjud barcha variantlardan eng 
yaxshisini tanlash uchun qo‘llaniladi; imitatsiya modellari – o‘rganilayotgan jarayonlarni mashinali imitatsiya 
qilish; o‘yin modellari – o‘rganilayotgan parametrlarning noaniqligida zarur bo‘ladigan modellashtirish ob’yekti;

• vaqt omilini hisobga olishga ko‘ra: statik – vaqt omili hisobga olmaydi; dinamik – vaqt omili hisobga olinadi.
Bu tasnif qishloq xo‘jaligida iqtisodiy-matematik modellashtirishning keng qamrovli va murakkab xususiyatini 

ko‘rsatadi.
Modellashtirish ilmiy tadqiqotlarning asosiy usuli bo‘lib, u tadqiqot ob’yektining shartli obrazi yoki 

sxemasini ishlab chiqishni anglatadi. Model tushunchasi ikki ob’yekt o‘rtasidagi funksional yoki strukturaviy 
o‘xshashlikka asoslanadi, ulardan biri «original», ikkinchisi esa uning modeli sifatida tahlil qilinadi. Modelning 
ahamiyati shundaki, u ob’yektning murakkabligini soddalashtirib, uning asosiy xususiyatlarini ajratib olish 
imkonini beradi. Modelning modellashtirilayotgan ob’yektga mos kelish darajasi turlicha bo‘lishi mumkin. 
Model – ilmiy abstraksiyaning muhim vositasi bo‘lib, tadqiqot jarayonida o‘rganilayotgan ob’yektning eng 
muhim xususiyatlarini ajratib olish imkonini beradi. Matematik modellashtirish hodisa va jarayonlardagi ichki 
qonuniyatlarni bilishning universal va samarali vositasidir. Matematik modellashtirish modellashtirilayotgan 
tizimning miqdoriy aloqalari va o‘zaro bog‘liqliklarini o‘rganish, uning istiqboldagi rivojlanishini optimallashtirish 
imkonini beradi. Ammo modellashtirish bilishning samarali vositasiga aylanishi uchun o‘rganilayotgan tizimga 
adekvat bo‘lgan matematik modelni to‘g‘ri tuzish taqozo etiladi. Odatda, matematik model – matematik 
tenglamalar va tengsizliklar tizimidan iborat bo‘ladi.

Matematik modellashtirish – bu asl ob’yekt o‘rniga uning matematik modelini yaratish va keyinchalik 
hisoblash algoritmlari yordamida kompyuterlarda o‘rganishdan iborat.

Turli tizimlar orasida iqtisodiy tizimlar murakkabligi bilan ajralib turadi. Ularni faqat alohida omillar o‘rtasidagi 
miqdoriy aloqalar va ularning bir-biriga hamda ishlab chiqarishning pirovard natijalariga ta’sir darajasi yetarlicha 
batafsil, yaxshi o‘rganilgan taqdirdagina to‘g‘ri tavsiflash mumkin. Shuning uchun model iqtisodiy tizimning 
real jarayonlari va o‘zaro bog‘liqliklarini ko‘proq aniqlikda aks ettirishi, modelda qo‘llaniladigan boshlang‘ich 
ma’lumotlarga bog‘liq bo‘ladi.

Qishloq xo‘jaligi murakkab iqtisodiy tizimlar qatoriga kiradi. Qishloq xo‘jaligida kengaytirilgan takror 
ishlab chiqarish biologik, texnologik, tashkiliy va iqtisodiy jarayonlarning o‘zaro bog‘liqligini ifodalaydi. Qishloq 
xo‘jaligining pirovard maqsadi: ko‘plab omillardan iborat bo‘ladi, ya’ni:

• Barqaror va samarali oziq-ovqat tizimini yaratish: bu yerda nafaqat mamlakatni oziq-ovqat mahsulotlari 
bilan ta’minlash, balki qishloq xo‘jaligi resurslarini samarali boshqarish, ekologik barqarorlikni ta’minlash va 
aholining sog‘lom ovqatlanishiga hissa qo‘shish ham maqsad qilinadi.

• Iqtisodiy o‘sish va qishloq joylarni rivojlantirish: qishloq xo‘jaligi mamlakat iqtisodiyotining muhim tarmog‘i 
bo‘lib, u aholini ish bilan ta’minlash, qishloq joylarda daromad manbalarini yaratish, infratuzilmani rivojlantirish 
va aholining turmush darajasini oshirishga hissa qo‘shadi.

• Eksport imkoniyatlarini kengaytirish: qishloq xo‘jaligi mahsulotlarini eksport qilish orqali mamlakat valyuta 
zaxiralarini oshirish, iqtisodiy o‘sishga hissa qo‘shish va xalqaro bozorlarda o‘z o‘rnini mustahkamlash mumkin.

• Ekologiyani muhofaza qilish: qishloq xo‘jaligi faoliyati ekologik muhitga ta’sir etishi mumkin. Shu sababli, 
qishloq xo‘jaligida ekologik barqaror rivojlanish prinsiplariga amal qilish, resurslarni tejash, ifloslanishni 
kamaytirish va biologik xilma-xillikni saqlash muhim ahamiyatga ega.

Bu omillarning barchasini birlashtirib, barqaror va samarali oziq-ovqat tizimini yaratish, mamlakatni oziq-
ovqat mahsulotlari bilan ta’minlash, iqtisodiy o‘sishga hissa qo‘shish, qishloq joylarni rivojlantirish va ekologik 
barqarorlikni ta’minlashdan iborat.

Oziq-ovqat xavfsizligi va sog‘lom ovqatlanishni ta’minlashning strategik maqsadi – mamlakat aholisini 
yetarli hajmda xavfsiz, sifatli va arzon qishloq xo‘jaligi mahsulotlari hamda hozirgi va istiqboldagi iste’mol 
ehtiyojlari va ratsion me’yorlari darajasida oziq-ovqat mahsulotlari bilan ta’minlash, shuningdek, aholi o‘rtasida 
sog‘lom ovqatlanishni targ‘ib qilishdan iborat [1]. Strategiyada “Qishloq xo‘jaligi yerlarini asrash, qayta tiklash va 
ularning unumdorligini oshirish, yerdan foydalanishda zamonaviy resurstejamkor intensiv texnologiyalarni keng 
tatbiq qilish” vazifasi belgilangan.

Qishloq xo‘jalik sektori tarmoqlariga iqtisodiy-matematik usullar va zamonaviy kompyuter texnologiyalarini 
qo‘llash – ishlab chiqarishning foydalanilmagan imkoniyatlarini ochish, agrosanoat majmuasining murakkab 
xalq xo‘jaligi masalalarini, xususan, qishloq xo‘jaligi ishlab chiqarishini tahlil qilish, rejalashtirish va boshqarish 
masalalarini chuqurroq va aniqroq ishlab chiqish imkonini beradi.

Qishloq xo‘jaligida iqtisodiy-matematik usullar uchta asosiy yo‘nalishda qo‘llaniladi:
• Ichki xo‘jalik tahlili va rejalashtirishning iqtisodiy-matematik masalalarini ishlab chiqish va hal qilish;
• Agrosanoat birlashmalari va agrosanoat kompleksining alohida bo‘g‘inlari darajasida iqtisodiy-matematik 

masalalarni ishlab chiqish va hal qilish;
• Tarmoq tahlili va rejalashtirishning iqtisodiy-matematik masalalarini ishlab chiqish va hal qilish.

Optimallashtirish modellari – bu ma’lum bir mezon yoki mezonlar nuqtai nazaridan mavjud resurslardan 
foydalanishning eng yaxshi (optimal) variantini topishga qaratilgan matematik masalalardir. Boshqacha qilib 
aytganda, bu iqtisodiy masalaning ma’nosini matematik shaklda aks ettirish bo‘lib, ma’lum boshlang‘ich 
ma’lumotlar bilan masalaning shartlariga javob beradigan ko‘plab yechimlarni olishga imkon beradi va optimallik 
mezoniga javob beradigan optimal yechimni tanlash imkonini beradi.

O‘zbekiston qishloq xo‘jaligi sektorida qishloq xo‘jalik klasterlari, shu jumladan meva-sabzavotchilik 
klasterlari qishloq xo‘jaligidagi samaradorlikni oshirish va raqobatbardoshlikni kuchaytirishda muhim rol 
o‘ynaydi.

Meva – sabzavot klasteri, – geografik jihatdan konsentratsiyalashgan tarmoq, bir-birini o‘zaro to‘ldiruvchi 
bozor subyektlari (qishloq xo‘jalik korxonalari, fermer, dehqon xo‘jaliklari va tomorqa yer egalari, qayta ishlash 
korxonalari, ilmiy-tadqiqot va ta’lim muassasalari, korxonalar, banklar, davlat hokimiyati organlari va boshq.) 
bo‘lib, u faoliyatini oziq-ovqat va boshqa mahsulotlarini ishlab chiqarishga, qayta ishlashga va mahsulotlarni 
sotishga, qishloq hududlarining ijtimoiy-iqtisodiy rivojlanish masalalarini, atrof-muhit muhofazasini, global 
muammolarning lokal masalalarini hal etishga yo‘naltiradi va joylashuviga ko‘ra unikal raqobatli ustunliklarga 
ega bo‘ladigan, fan yutuqlarini, innovatsion texnologiyalarni qo‘llaydigan, bir-birini o‘zaro to‘ldiruvchi bozor 
subyektlarining turli tarmoqlari tizimini tashkil etadi.

Bizningcha, meva-sabzavot klasterining ishlab chiqarish jarayonlarini optimallashtirish uchun chiziqli 
optimallashtirish usullarini qo‘llash maqsadga muvofiqdir. “Meva-sabzavot” klasteri zanjiridagi uzumchilik 
tarmog‘ini “mahsulot yetishtirish – tayyorlash – saqlash - qayta ishlash - sotish” bo‘g‘inida, tokzorlar maydonining 
tarkibi tayanch o‘rinni egallaydi. Bu jarayonni optimal ko‘rsatkichlarini aniqlash uchun u ikkiga ajratiladi: birinchisi 
“tokzorlar maydoni” - “ishlab chiqarish”, ikkinchisi “tayyorlash – saqlash - qayta ishlash - sotish” jarayonlarini 
optimal ko‘rsatkichlarini aniqlovchi iqtisodiy-matematik modellashtirish masalasi bo‘ladi [2;4].

Iqtisodiy-matematik masalani maqsadi. Taklif etilayotgan iqtisodiy-matematik modellashtirish masalasida 
tokzorlarni uzum turlari, navlarini yetilish muddatlari bo‘yicha tarkibi va joylashtirilishi bo‘yicha optimal 
ko‘rsatkichlarini aniqlash maqsad qilib qo‘yiladi. Tokzorlar tarkibi ishlab chiqariladigan uzumni: saqlash, 
qayta ishlash, sotishni iqtisodiy parametrlari, bozorning kutilayotgan talab va takliflari bilan o‘zaro bog‘liqlikda 
aniqlanadi. Modellashtirish jarayonida uzum navlarini agro-texnologik xususiyatlari hisobga olinadi.

Iqtisodiy-matematik masalani qo‘yilishi. Agroklaster hududida uzum navlari tarkibini shunday optimal variantini 
aniqlash talab etiladiki, unda uzum ishlab chiqarish va uni realizatsiya qilish kanallari (saqlash, qayta ishlash, 
sotish) bo‘yicha taqsimlash va sotishdan olinadigan foyda (daromad) maksimal bo‘lsin. U quyidagi shartlarni 
bajarilishi hisobiga amalga oshiriladi [4]: uzum navlari bo‘yicha mahsulot ishlab chiqarishni perspektiv rejalarini 
bajarilishi; uzum turlari va navlari kesimida uzum ishlab chiqarishni ixtisoslashuvi va konsentratsiyalashuvi; 
klaster ta’sischilari, ishtirokchilari va davlat manfaatlari uyg‘unlashuvini; bozor iqtisodiyotida yuzaga keladigan 
byurtmachilar talablarini; hududlarning tabiiy-iqlim sharoitlari va iqtisodiy imkoniyatlarini; uzum navlarining 
agro-biologik xususiyatlarini hisobga olish.

Qaralayotgan optimallashtirish masalani yechish natijasida quyidagilar aniqlanadi: har bir uzum navi bo‘yicha 
ekin maydonlari; uzumning xo‘raki, xo‘raki-vinobop, vinobop va kishmishbop turlari bo‘yicha maydonlarini 
navlari bo‘yicha mutanosibligi; uzum hosilini yetilish muddatlari bo‘yicha ekin maydonlari nisbatlari; uzumning 
turlari va navlari bo‘yicha ishlab chiqarish ko‘rsatkichlari; yillik va tig‘iz vaqtdagi mehnat sarflari; xo‘raki, xo‘raki-
vinobop, vinobop va kishmishbop uzumlarni ishlab chiqarish va ularni realizatsiya kanallari bo‘yicha taqsimlash 
ko‘rsatkichlari; ichki va tashqi bozorlarda realizatsiya qilishni optimal ko‘rsatkichlari: yangi uzilgan holda sotish; 
saqlangan holda sotish; quritilgan (mayiz) holda sotish; qayta ishlangan holda sotish (vino, uzum sharbatlari) 
sotish; ishlab chiqarish jarayonlarining iqtisodiy va moliyaviy ko‘rsatkichlari.

X U L O S A  V A  T A K L I F L A R
1.	 Matematik modellashtirish ilmiy tadqiqotlarda muhim rol o‘ynaydi. U tadqiqot ob’yektining murakkabligini 

soddalashtirib, uning asosiy xususiyatlarini ajratib olish imkonini beradi. Model ilmiy abstraksiyaning muhim 
vositasi bo‘lib, tadqiqot jarayonida o‘rganilayotgan ob’yektning eng muhim xususiyatlarini ajratib olish imkonini 
beradi. Matematik modellashtirish hodisa va jarayonlardagi ichki qonuniyatlarni bilishning universal va samarali 
vositasidir. U tizimning miqdoriy aloqalari va o‘zaro bog‘liqliklarini o‘rganish, uning istiqboldagi rivojlanishini 
optimallashtirish imkonini beradi.

2.	 Taklif etilayotgan optimallashtirish modeli klaster bog‘ va tokzorlari yer maydonlaridan samarali 
foydalanish, ekin maydonlarini sifatli, jahon andozalariga mos, eksportbop meva, uzum va sabzavot ekinlarini 
joylashtirish asosida takomillashtirish, samarasiz va istiqbolsiz qishloq xo‘jalik ekinlari o‘rniga bosqichma-
bosqich meva, uzum va sabzavot ekinlari joylashtirish, meva-sabzavot mahsulotlari yetishtirish, saqlash, qayta 
ishlash va sotishni istiqbol rejalarini aniqlash imkoniyatlarini beradi.

